
ಅಸ್ಯ ಶ್ರೀಬಾಲಾತ್ರಿಪುರಸುಂದರೀಕವಚಸ್ತೋತ್ರಮಹಾಮಂತ್ರಸ್ಯ ದಕ್ಷಿಣಾಮೂರ್ತಿಃ
ಋಷಿಃ .ಪಂಕ್ತಿಶ್ಛಂದಃ .ಬಾಲಾತ್ರಿಪುರಸುಂದರೀ ದೇವತಾ .ಐಂ ಬೀಜಂ .

ಕ್ಲೀಂ ಶಕ್ತಿಃ ಸೌಃ ಕೀಲಕಂ .ಜಪೇ ವಿನಿಯೋಗಃ .ಮೂಲೇನ ಕರಾಂಗ ನ್ಯಾಸೌ .

ದಿಗ್ಬಂಧಃ ಧ್ಯಾನಂ -ಐಂಕಾರಾಸನ ಇತ್ಯಾದಿ ಸಂಚಾರಿಣೀಂ ..ಲಮಿತ್ಯಾದಿ .

ಮಂದಿರೇ ಸುಖಮಾಸೀನಂ ಭೈರವಂ ಚಂದ್ರಶೇಖರಂ .

ಬದ್ಧಾಂಜಲಿರ್ನಮಸ್ಕೃತ್ಯ ಪರಿಪಪ್ರಚ್ಛ ಪಾರ್ವತೀ .. 1..

ಯದಿ ಪ್ರಸನ್ನೋ ದೇವೇಶ ಯದಿವಾಽನುಗ್ರಹೋ ಮಯಿ .

ಬಾಲಾಯಾಃ ಕವಚಂ ಬ್ರೂಹಿ ಸದಾ ಕಲ್ಯಾಣಸೌಖ್ಯದಂ .. 2..

ಶಿವಉವಾಚ -

ಸಾಧು ಸಾಧು ಮಹೇಶಾನಿ ಸಮ್ಯಕ್ಸಮ್ಯಕ್ಚ ಪೃಚ್ಛಸಿ .

ಯತ್ಪ್ರಸಾದಾನ್ಮಹೇಶಾನಿ ಲಸತ್ತ್ರೈಲೋಕ್ಯಮುತ್ತಮಂ .. 3..

ತತಶ್ಚರಾಚರಂ ವಿಶ್ವಂ ಯತೋ ಬ್ರಹ್ಮಾದಯೋಽಮರಾಃ .
ಯದ್ಭ್ರೂವಿಲಾಸವತ್ಪ್ರೀತ್ಯಾ ಸಿದ್ಧಯಸ್ತ್ವಣಿಮಾದಯಃ .. 4..
ತದ್ಬಾಲಾಪರಮೇಶ್ವರ್ಯಾಃ ಕವಚಂ ಸರ್ವಸಿದ್ಧಿದಂ ..

ಕಥಯಿಷ್ಯೇ ಶೃಣುಷ್ವ ತ್ವಂ ಸರ್ವಸೌಭಾಗ್ಯಕಾರಕಂ .. 5..

ಶಿರೋ ರಕ್ಷತು ಮೇ ಬಾಲಾ ಲಲಾಟೇ ಪಾತು ಸುಂದರೀ .

ಕರ್ಣೌ ಶ್ರೀಃ ಸರ್ವದಾ ಪಾತು ನೇತ್ರೇ ಕಮಲವಾಸಿನೀ .. 6..

ಓಷ್ಠಮಧ್ಯೇ ವಿಶಾಲಾಕ್ಷೀ ಜಿಹ್ವಾಂ ಪಾತು ಸರಸ್ವತೀ .

ಮುಖಂ ಮನೋರಮಾ ಪಾತು ಚಿಬುಕಂ ಮೇ ತ್ವಚಂಚಲಾ .. 7..

ಕಂಠಂ ಶ್ರೀಕಾಲಿಕಾ ಪಾತು ಬಾಹೂ ರಕ್ಷತು ಚಂಡಿಕಾ .

ಕರೌ ಷಡಕ್ಷರೀ ಪಾತು ಹೃದಯಂ ಹರಿವಲ್ಲಭಾ .. 8..

ಮಾತಂಗೀ ಪಾತು ಮೇ ಮಧ್ಯಂ ಭವಾನೀ ಜಠರಂ ಮಮ .

ನಾಭಿಂ ಶ್ರೀಭೈರವೀ ಪಾತು ಗುಹ್ಯಂ ಕಾಮೇಶ್ವರೀ ತಥಾ .. 9..

ಕಟಿಂ ಪಾಯಾತ್ಕಾಮಧಾತ್ರೀ ಜಾನುನೀ ಜಗದೀಶ್ವರೀ .

ಜಂಘೇ ಮೇ ತ್ವರಿತಾ ಪಾತು ಜಂಘಪಾಶ್ವೇಽಶ್ವವಾಹಿನೀ .. 10..

ಪರ್ವತಸ್ಥಾ ಪಾತು ಪಾದೌ ಅಂಗುಲೀ ಭೂಮಿವಾಸಿನೀ .

ಅಗ್ರತಸ್ತ್ರಿಪುರಾ ಪಾತು ಪೃಷ್ಠತೋ ಮಮ ಭೈರವೀ .. 11..

ದಕ್ಷಿಣೇ ಸುಂದರೀ ಪಾತು ವಾಮೇ ಮಂಗಲದಾಯಿನೀ .

ಊರ್ಧ್ವಂ ಜ್ಯೋತಿಷ್ಮತೀ ಶಕ್ತಿಃ ಅಧೋಽನಂತಸ್ವರೂಪಿಣೀ .. 12..

ಸರ್ವಶತ್ರುಹರಾ ದುರ್ಗಾ ಪಾತು ಮೇ ವಿಜಯಾ ರಣೇ .

ಗೃಹಂ ರಕ್ಷೇದ್ಭದ್ರಕಾಲೀ ವಾಚಂ ವಾಗ್ವಾದಿನೀ ಮಮ .. 13..

ಓಷ್ಠೌ ಮೇ ಮಾತೃಕಾಃ ಸರ್ವಾಃ ಸರ್ವಕಾರ್ಯೇಷು ಸರ್ವದಾ .

ಇತ್ಯೇತತ್ಕವಚಂ ಪ್ರೋಕ್ತಂ ಯಃ ಪಠೇತ್ಸುಸಮಾಹಿತಃ .. 14..
ದಿವಾ ವಾ ಯದಿ ವಾ ರಾತ್ರೌ ತ್ರಿಸಂಧ್ಯಂ ಭಕ್ತಿಮಾನ್ನರಃ .
ಜ್ಞಾತ್ವೈತತ್ಕವಚಂ ಪುಣ್ಯಂ ಸರ್ವಾನ್ಕಾಮಾನವಾಪ್ನುಯಾತ್ .. 15..

ಇತಿ ಶ್ರೀಬಾಲಾಕವಚಂ (3)ಸಂಪೂರ್ಣಂ .

